
A FRANQUEIRA 

A Cañiza 

 

 

Antes de inscribirse, preguntar se hai prazas dispoñibles  

  

  

 

  

 

     

 

Distancia: 12 km. 

Tipo: Circular 

Dificultade: Moderada 

Desnivel: 449 m .

SAÍDAS DESDE SANTIAGO DE COMPOSTELA: 

-Avda. Rodríguez de Viguri: 7:45 h. 

-Rúa do Hórreo: 7:50 h. 

-Estacionamento de Santa Marta: 8:00 h. 

SITUACIÓN: 

A Franqueira, no Concello da Cañiza, sitúase nun altiplano ao sueste da 

provincia de Pontevedra. Nesta parroquia da comarca da Paradanta, érguese o 

Santuario da Nosa Señora da Franqueira, que rende homenaxe á Imaxe da Virxe da Fonte. Esta 

Virxe é coñecida en toda a Comunidade Galega e no norte de Portugal polas súas romarías, 

declaradas Ben de Interese Turístico pola Xunta de Galicia e por ser unha das imaxes marianas 

máis populares e antigas de toda Galicia xunto coa Virxe da Barca en Muxía e a Virxe das 

Ermidas no Bolo. 

Afondaremos un pouco neste tema xa que o noso percorrido nos levará por puntos 

significativos en relación coa Virxe da Franqueira e polos Montes da Paradanta. É interesante 

coñecer o significado dos distintos símbolos que atoparemos na nosa ruta, unha ruta 

dobremente interesante tanto se es unha persoa devota coma se non, xa que uniremos estes 

puntos significativos a través dunha fermosa congostra, sendeiros entre piñeiros, e camiños da 

Serra da Paradanta. 

A Franqueira conta cunhas magníficas vistas desde os Miradoiros da Paradanta e amplas áreas 

recreativas que acollen milleiros de peregrinos e visitantes que se achegan ao Santuario, 

especialmente nos meses de maio e setembro cando se celebran as dúas romarías máis 

importantes. 

Na primeira metade do século XVIII, tiña lugar na Franqueira cinco festas marianas ao longo do 

ano: Pascua de Nadal, Rexurdimento, Pentecostés, Asunción da Virxe e Natividade de María. 

De todas elas, na actualidade, só quedan dúas, pola gran concurrencia dos fieis: a das "As 

Pascuillas" e a do mes de setembro, coñecidas como romaría primaveral e estival da Virxe da 

Fonte. 

Centrarémonos nesta segunda romería, por coincidir en data coa nosa andaina. 

O 8 de setembro celébrase o Nacemento da Virxe María. A imaxe sae en procesión nun carro 

de labranza procesional tirado por unha parella de bois, en alusión á lenda, acompañada por 

un grupo de catro parellas novas que realizan catro danzas antigas (a dos paus, a dos arcos, e 

dúas de enlazado de cintas) ao son de música tradicional antiga. Despois ten lugar a 

representación da loita entre os mouros e os cristiáns, cunha narración en verso de Ramón 

Cabanillas, onde se conta como un veciño da Franqueira foi liberado dos mouros pola Virxe da 

Fonte. O escritor galego Ramón Cabanillas, no seu libro As Romaxes da Franqueira, recolle o 

romance e o diálogo entre o mouro e o cristián. 

Os días grandes son os días 7, 8 e 9, nos cuais acode unha multitude de peregrinos que chega 

ao Santuario da Franqueira polo vieiro da Franqueira, que na actualidade se encontra en 

proceso de posta en valor. O camiño tamén se realiza de noite para chegar de madrugada. 

 

O SANTUARIO E A SÚA LENDA 

A lenda lémbranos moito outro santuario: o santuario das Ermidas, no Bolo. A imaxe apareceu 

baixo unhas rochas a 900 m de altitude, nun monte próximo xusto no límite entre Luneda e A 

Franqueira, despois de que alguén a agochase neste lugar por medo ao saqueo que se estaba a 

producir na zona por parte dos sarracenos, a finais do primeiro milenio. 

https://gl.wikipedia.org/w/index.php?title=Mouros_e_cristi%C3%A1ns&action=edit&redlink=1
https://gl.wikipedia.org/wiki/Vieiro_da_Franqueira

Un día, cando xa poucas persoas se lembraban, unha veciña viu un brillo que 

parecía vir destas rochas situadas no alto xunto a unha pequena fonte. Alí 

estaba a figura, razón pola cal tamén se coñecía como A Virxe da Fonte. Axiña 

imaxe fíxose moi popular e adquiriu a reputación de "milagre" dende os 

primeiros tempos.  

A aparición levou á construción dun templo na honra da Virxe. Porén, o feito de que fose 

descuberto nun lugar empinado onde non se podía construír unha capela provocou unha 

disputa entre os paradantinos. Por unha banda, os veciños da Franqueira querían o santuario 

nos seus terreos, pero os de Luneda tamén o reclamaban nos seus dominios. 

Así que se decidiu facelo dun xeito moi peculiar. Cargaron a imaxe nun carro con bois, que tiñan 

os ollos vendados. O templo construiríase no primeiro lugar onde os animais parasen a beber. 

Os bois pararon nun manancial da Franqueira e isto permitiu a construción da igrexa alí. No 

lugar onde se atopou a imaxe, no Coto da Vella (924 m) colocouse en 1968 unha imaxe pétrea 

da Virxe en lembranza do descubrimento "in situ". 

Anos despois da construción do Santuario da Franqueira (século XI), un grupo de monxes 

asumiu o templo, sendo por esta época cando atopamos a primeira documentación escrita do 

mosteiro. No ano 1293 ingresou na Orde do Císter, que construíu a igrexa que chegou ata os 

nosos días. No século XIX, a Desamortización de Mendizábal expulsou os monxes e provocou o 

abandono do mosteiro. A igrexa pasou a ser parroquial, como segue sendo hoxe. 

De todos os edificios que compoñían o conxunto monacal, hoxe só queda a Igrexa, o resto foi 

destinado a casa reitoral en 1931 e a albergue para os peregrinos nas xornadas de romaría. 

A igrexa foi moi modificada en varias ocasións dende o barroco ata o século XX. O orixinal 

constaba dunha soa nave e unha capela na cabeceira. Dende o ano 2000 é Templo Xubilar. 

O Santuario ten un camiño principal, que simula unha alfombra que acolle os peregrinos, con 

20 círculos de crecemento que aluden aos 20 séculos de cristianismo. 

 

OUTROS PUNTOS DE INTERESE QUE ATOPAREMOS: 

ERMIDA NO ALTO DA COROACIÓN: 

Atópase a uns 400 metros do santuario, lugar onde se erixiu un templo o 21 de xullo de 

1963, para celebrar a cerimonia de Coroación Canónica da imaxe da Virxe por orde de 

Frei José López Ortiz, bispo de Tui. -Diocese de Vigo, á que pertence A Franqueira. A 

idea xurdiu de lonxe, a partir de 1916, do bispo D. Leopoldo Eijo Garay, sendo moi 

importante para o seu impulso o ano mariano de 1954. No 2013 celebrouse o Ano 

Xubilar para conmemorar o 50 aniversario da Coroación. 

Neste pequeno templo levantouse un CRUCEIRO realizado polo canteiro José M. 

Álvarez Mimo, de Ponteareas, no ano 2011. 

FONTE DO ANXO DE PEREGRINOS: 

Caracterízase por trazos románicos e forma parte dun vieiro que dá acceso ao 

santuario da Franqueira. Na actualidade consérvanse varias pedras antigas do estreito 

camiño que conducía á fonte. A fonte é de pedra e ten encima o símbolo dun anxo. 

OS ESCUDOS DA FAMILIA LÓPEZ DE LA PEÑA: 

Casa en cuxos muros vemos dous escudos. Pertence aos descendentes 

de D. Alejandro López de la Peña que gardan a ficha nobiliaria do seu antepasado, 

historicamente moi ligado ao Mosteiro da Franqueira. 

RUÍNAS DA ANTIGA ERMIDA: 

No punto onde paraba a CARROZA SAGRADA, no lugar chamado "Santo Cristo", os 

veciños erguéronlle a Virxe unha modesta ERMITA na que aclamaban a súa Patrona, 

engalanándoa, dacordo a súa pobreza e medios limitados. A imaxe tivo aquí o seu 

primeiro altar. 

Sobre as ruínas da antiga ermida está construído o cemiterio parroquial, datando o 

primeiro enterro do ano 1833. 

ALTAR DO OUTEIRO DA VIRXE 

Trátase dun conxunto en pedra que consta dun altar, un púlpito, un cruceiro e unha 

grande escultura da Virxe enriba dun carro, nunha ampla explanada onde cada ano se 

instala unha carpa a modo de Santuario Provisional para acoller as imaxes e os 

peregrinos que se achegan á Romaría de Pascuillas. 

Nun lado da explanada atopamos unha homenaxe aos peregrinos. 

VÍA CRUCIS  

Comeza cun conxunto de escaleiras que soben ata as tres primeiras cruces grandes que 

foron construídas no ano 1970 para, a continuación, seguir por unha senda en zig zag 

que nos leva polas 14 estacións. A medida que subimos é inevitable facer paradas para 

contemplar as vistas, onde vemos toda a aldea da Franqueira co seu Santuario. 

COTO DA CRUZ DE PARADANTA - COTO REDONDO: 

A 910 metros, hai unha gran cruz de cemento construída en 1984. A 941 metros, 

gozaremos de fermosas vistas cara ao oeste e incluso veremos as Illas Cíes, situadas a 

máis de 40 quilómetros. 

COTO DA VELLA - COVA DA VIRXE DA FRANQUEIRA: 

É o lugar onde unha vella atopou  a figura da virxe despois de ser agochada para 

protexela dos saqueos dos musulmáns. Dende entón, o nome do lugar chámase "Coto 

da Vella". 

A altura onde se atopou a imaxe limpouse lixeiramente nos anos 60. Para iso realizouse 

en 1968 unha réplica da Virxe exacta da que podemos ver no Santuario da Franqueira, 

polo canteiro Celso Calviño García, natural de Freixo, Celanova. 

A carón da cova instaláronse no século pasado un gran número de antenas de 

comunicación e diversos aparellos e casetas, que transformaron o que podería ser un 

antigo santuario. 

NEVEIRA DOS FRADES OU NEVEIRA DA FRANQUEIRA: 

Atópase no Coto da Vella, moi preto de onde apareceu a imaxe da 

Virxe da Franqueira. A súa orixe está entre os séculos XVI e XVIII e 

utilizábase para almacenar neve no inverno e empregala no verán. 

MIRADORES DE PARADANTA: 

No ano 1963 construíronse seis construcións circulares de pedra a semellanza das 

citanias castrexas desde onde se contemplan impresionantes vistas de boa parte desta 

serra da Paradanta e do val do Miño, así como do norte de Portugal. Os miradoiros 

foron rehabilitados en 2018. 

ALTAR DA VIRXE DO ROSARIO – FONTE DA VIRXE DO ROSARIO MILAGREIRA e ANTIGA 

CAPELA da virxe do Rosario: 

Moi próximo á Franqueira, pero na parroquia de Prado da Canda, pertencente ao 

concello veciño de Covelo, atopamos un fermoso conxunto pétreo, que consta dun 

altar á Virxe do Rosario con fermosas escaleiras de pedra a ambos os dous lados, a 

fonte da Virxe do Rosario e enriba atopamos unha antiga capela da propia Virxe.  

FONTE DA PRATA: 

É un lugar que forma parte da Romaría do Rosario. Ademais, o Venres Santo celébrase 

un Camiño Interparroquial dende a Fonte da Prata ata o Santuario. 

 

NORMAS E RECOMENDACIÓNS: 

- Cada persoa irá ao seu ritmo, seguindo a sinalización habitual e identificativa do noso 

club (cinta laranxa), que será colocada polas persoas da organización encargadas desta 

tarefa.  

 

- Aínda que haberá persoas da organización en distintas posicións do grupo, 

recomendamos non camiñar só, trata de ir acompañado por outra persoa que teña o 

mesmo ritmo ca ti. 

 

- Por motivos de seguridade recordade que debe manterse unha distancia de seguridade 

que permita o movemento libre das persoas que vaian diante ou detrás.  

 

- Se por calquera motivo chegas a unha encrucillada e non atopas as marcas do club, é 

posible que te tiveses desviado do camiño que hai que seguir, volve á última marca do 

club que viches. Se non a atopas ponte en contacto con alguén da organización. 

 

- O encargado de pechar o grupo virá quitando a sinalización do club ao seu paso. Se por 

algún motivo te vas desviar do camiño é importante que deixes un obxecto  (mochila, 

bastóns,...) no camiño como marca para non quedar sen sinais. 

 

- Trae auga suficiente para todo o percorrido. Se a calor apreta, molla de cando en vez o 

pescozo, os pulsos e a fronte. 

- As persoas non autorizadas non poderán manipular en ningún momento 

a sinalización da organización, sendo unha falta grave. No caso de que 

por algunha circunstancia fose necesaria repoñela porque a movese o 

vento, a quitase alguén,... informarase previamente á organización. 

 

- Os bastóns sempre che serán útiles e en pasos complicados sempre axudan. Nesta ruta 

recoméndase o seu emprego en tramos onde traballou a auga. 

 

- Ven con calzado e roupa axeitada para camiñar segundo a zona e a climatoloxía.  

 

O día que fomos a preparar a ruta atopamos bastante auga no camiño ao saír da aldea da 

Franqueira.  

 

Ademais, ese día atopamos zonas en camiños da segunda parte do percorrido sen limpar, 

con vexetación alta.  

Outro dos camiños de baixada, tamén na segunda parte do percorrido, está moi 

estragado pola auga. 

 

- Antes de chegar ao punto de inicio da ruta, faremos unha parada no restaurante EIDO 

DOS MONTES na aldea do Cebreiro (A Cañiza) para almorzar.  

 

- Nunca está de máis recordar que hai que coidar a natureza, non tirar lixo, ir ao baño 

sen deixar rastro e procurar non facer moito ruído, só deixaremos as nosas pegadas. 

 

- Se algún membro do grupo necesita axuda, ofrecerémoslla dentro das nosas 

posibilidades, que a confraternización sexa a filosofía do noso club. 

 

- O bo funcionamento das nosas saídas será posible grazas á colaboración de todo o 

grupo. Trátase de gozar da natureza, facer exercicio e pasar un día de lecer todo o 

mellor posible. 

 

 

 

 

 

 

Ao remate da nosa andaina haberá tempo libre para gozar da festa e 

mesmo comer o polbo os que así o desexen!!! 

Se alguén non quere facer a andaina pero quere ir á festa da 

Franqueira pode acompañarnos no autobús. Iso si, sempre terán 

prioridade os/as socios/as e as persoas que vaian á ruta, xa que é o 

obxectivo principal. Por iso, se quedan prazas libres, póñense á 

disposición das persoas que queiran ir a gozar da festa pero sempre 

cumprindo co horario da organización. 

